
Kushayela umoya wenjabulo, umoya 
wekutalwa kweNkhosi.

Lindiwe nebantfwabakhe beme emgceni 
webantfu labamele ematekisi laya edolobheni.

Lindiwe nebantfwana bayotsenga timphahla 
nekudla kwaKhisimusi.

Bebangakalindzeli kutsi bantfu batoba 
banyenti ngalenandlela.

Batominyetelana nebantfwana etekisini ngobe 
bafuna kusheshe bafike edolobheni.

Bashayeli bematekisi abakhatsateki 
ngekuminyetelana kwebagibeli, bona nje 
batifunela imali kuphela.

Edolobheni kuyaphitsitela, bantfu bete 
ngebunyenti.

Ngekhatsi etitolo kuhlotjiswe ngetihlahla 
letinemihlobiso lemibalabala.

Batsengisi labanye bagcoke ma-wovaloni 
netigcoko letibovu nalokumhlophe, kanye 
nemadzevu lamadze lamhlophe.

Bantfwana baLindiwe bajabulele kubona 
“Babe Khisimusi” kepha labanye bayamesaba.

Lindiwe naye ujabulile kubona bantfwana 
bakhe badlala na ”Babe Khisimusi”, kepha 
sikhatsi kute namuhla.

Banetintfo letinyenti lekufanele batente 
edolobheni ngembi kwekutsi titolo tivalwe.

Batsengisi bakhalisa tinsimbi letehlukene 
batama ngato tonkhe tindlela kuheha batsengi.

Labanye bayamemeta batsi, “Ngena ngekhatsi, 
emanani mahle kakhulu, Tsenga kubili utfola 
kunye mahhala!”

Babe Khisimusi ugona bantfwana abatfwale 
abangenise etitolo abanike tipho nemaswidi.

Lindiwe uzama kunciphisa sikhatsi lesi 
bantfwana bakhe bafuna kusichitsa naBabe 
Khisimusi kepha banamatsele kuye.

Bajabulela kudlala naBabe Khisimusi 
bakhohlwa nya kutsi bateleni edolobheni.

Lindiwe kwafanela kutsi akhulume 
nemphatsi wesitolo kutsi afihle Babe 
Khisimusi emuva kwesitolo kute bantfwana 
batewuphuma esitolo.

Lindiwe ucale kubona kutsi kungani 
bantfwana bebanelilukuluku kangaka kuya 
naye edolobheni.

Bebahlala beva labanye bantfwana laba 
lebahlangene naBabe Khisimusi.

Lindiwe ucindzetelekile nyalo ngobe unetintfo 
letinyenti lekusafanele atente.

Kakhulukati ngobe akakhoni nekuhamba 
ngekusheshisa ngobe kugcwele batsengi 
emigwacweni.

Bantfwana bebashayisana nalabanye bantfu 
futsi bave basalela ngemuva nababona tintfo 
letibahehako.

Emva kwekuphuma esitolo sekucala, Lindiwe 
nebantfwana bacondza esitolo seticatfulo.

Njengobe bekaphelelwa yinhlitiyo Lindiwe, 
ucishe walahlekelwa namntfwana endleleni.

Yena utsite nakawela erobothini nebantfwana, 
umntfwana munye wabona lirobothi liba bovu 
wabuyela emuva.

Lindiwe ucale kubona kutsi Sibusiso akekho 
sebaserobothini lesibili.

Emaphoyisa emgwaco amtfole alahlekile 
adidekile, bamtsatsa bamyisa ethendeni labo.

Ngenhlanhla batfole tinombolo taLindiwe 
telucingo esikhwameni sakhe, babese 
bayamshayela.

Tintfo letinyenti letentekako edolobheni 
ngetikhatsi taKhisimusi tiyamangalisa letinye 
atikholweki.

Zipho nemyeni wakhe nabo bete edolobheni 
nebantfwana babo batobatsengela Khisimusi.

Batse nasebadzinwe kuhamba nebantfwana, 
babakhiyela emotweni bahamba babashiya.

Lilanga belishisa kakhulu, nekushisa emotweni 
kwabeka imphilo yebantfwana engotini.

Bantfwana bajuluka sebaphelelwa ngumoya 
lomusha ngoba bebavaleleke emotweni.

Lindiwe utsite nakabona bantfu bagcwele 
emotweni, wahlola ngelifasitelo, akamange 
akholwe ngaloko lakubonile.



14



15

Lindiwe akamange achitse sikhatsi kepha 
washayela emaphoyisa .

Emaphoyisa afika ngekushesha afahla lifasitelo 
lemoto akhipha bantfwana emotweni.

Lindiwe bekatfukutsele ngatsi labantfwana 
ngebakhe.

Wacela emaphoyisa kutsi avule licala 
lekuhlukubetwa kwebantfwana wavuma kutsi 
yena utawuba ngufakazi .

Ngesikhatsi Zipho nemyeni wakhe Muzi 
babuyela emotweni yabo, bahlaselwa sicuku 
sebantfu labebagcwele lapha emotweni.

Ngenhlanhla emaphoyisa bewasesekhona, 
akhonile kubalamulela kepha baboshwa.

Esitolo seticatfulo lesibitwa ngekutsi 
yiLahlangidobhe bakhandze kugcwele kakhulu.

Lindiwe nebantfwana nabo batiminyetele 
kuso lesitolo.

Khanyisa naKhanyisile bebajabule kakhulu 
ngobe batfole ticatfulo leti bebaloku batifuna.

Vusi naZwelakhe bona bebajabhile ngobe 
ticatfulo leti bebatifuna betiphelile.

Lindiwe ungaphasi kwencindzetelo ngobe 
bekacabanga kutsi bonkhe bantfwana 
batawutfola ticatfulo tabo kulesitolo.

Nyalo akasati kutsi atibuke kuphi leticatfulo 
njengobe labanye bantfwana amange batitfole 
ticatfulo tabo kunasi sitolo.

Nabafika esitolo sesibili Lindiwe 
uhlangahlangene ngalokwengcile.

Vusi ukhatsatekile ngobe ticatfulo lekatifunako 
atimlingani Mtsengisi naye usele Lindiwe 
ngemuva akafuni kumyekela.

Nanobe ticatfulo titincane tingamlingani kuVusi 
utsi tilungile titawunwebeka.

Uma titinkhulu kuye utsi Lindiwe 
angakhatsateki, utawukhula nato.

Umtsengisi utibukele imali, akanandzaba 
nekutsi ticatfulo taKhisimusi.

Nasesitolo semathoyizi lesibitwa Nikamine 
bekusiphitsiphitsi.

Batsengisi bashaya tinhlobonhlobo tetishayi, 
bakhuluma ngemishini yekuphakamisa emavi 
batsi tintfo tehlisiwe.

Emathoyizi lamanyenti afakwe emathikithi kutsi 
ehliswe nga 50%.

Bantfu labanyenti bayakholwa kutsi tintfo 
tehlile kepha Lindiwe akajatjuliswa nguloko.

Ucaphelile kutsi lamanani awakahluki kulawa 
asekucaleni kwemnyaka ngalesikhatsi etile.

Bantfwana bona abanandzaba nemanani, 
bayacosha bafaka encolweni yemtfwalo 
nanobe Lindiwe atsi uyababekisa.

Esitolo sekudla iDukathole nakhona bekumatima. 

Batsengisi basesitolo bebatjeliwe kutsi 
bangavumeli bantfwana labangaphasi 
kweminyaka lelishumi kutsi bangene.

Lindiwe wamangala futsi watfukutsela nakeva 
lendzaba.

Batsengisi babese bayamchazela sizatfu lesente 
kutsi sitolo sitsatse lesinyatselo.

Kepha yena ubese ulandzelela umninisitolo 
wambuta kutsi uwutsetsephi lomtsetfo.

Umninisitolo ugcine avumela Lindiwe kutsi 
angene esitolo nebantfwabakhe.

Bonkhe bantfu babhaca ngaye nabo bangena 
nebantfwababo.

Lenye indzawo lebayitsandza kakhulu bantfu 
ngaletikhatsi kusepaki.

Linyenti lebantfu nabadzinwe kuhamba 
edolobheni bahamba bayophumula khona.

Ngaletikhatsi taKhisimusi emapaki kugcwala 
tinhlobonhlobo tebantu labete kutotijabulisa.

Bayaphumula etjanini lobulihlata emtfuntini 
wetihlahla letihlotjiswe ngetihlotjiswa 
taKhisimusi.

Ngesheya kwemgwaco wasepaki 
kunemadamu lengamelwe tihlahla letindze.

Lindiwe nebantfwana bakhe nabo baye epaki 
bayotijabulisa.

Bantfu nabo batingcebelekele, bayosa tinyama, 
bayadla, bayanatsa, yinjabulo kuphela.

Bantfwana bayagijigijima ,bagibela imishini 
yekubayisa etulu neyekubandizisa etulu.

Bantfwana baLindiwe nabo babese bacala 
kugibela imijinko behla njengalabanye 
bantfwana.

Bagcine bawela bayodansela lemiculo 
lebeyishatjwa khona lapho.

Labanye bantfwana bebakhona kudansa kahle 
kantsi labanye bebamachuma.

Ufikile Khisimusi, kushatjwa umculo webaculi 
bemnyaka lobitwa “hhaka matorokisi hhaka.”

Betekuphepha nabo bebabeke liso kuciniseka 
kutsi wonkhe umuntfu uphephile.

Bebabuke kakhulu bantfwana, emasela 
nalaba lebanatsa budlabha.

Lindiwe uye wayibona kucala kutsi 
ingoti lenkhulu ebantfwaneni kudlalela 
ngasemadamini.

Nakabona bantfwana labanyenti badlalela 
ngasemadamini, akamange asajabula 
nakancane.

Ekugcineni ubambe umhlangano nebatali 
abacwayisa ngengoti yemanti.

Ubatjele kutsi bantfwana labanyenti 
balahlakelwe timphilo tabo ngaletikhatsi 
ngesizatfu sekutsi bajabule kakhulu.



30



31

Lilanga lishonile netimoto tekubuyela 
emakhaya seticalile kutfwala bantfu.

Lindiwe nebantfwana bakhe baphakamise 
imitfwalo yabo bacondze lapho timoto letiya 
ngakubo tima khona.

Bantfwana bona batijabulise kakhulu 
ngekwasedolobheni bafisa ngatsi ngabe 
abasabuyeli ekhaya.

Lomuhla ngete balala batawube baphela 
inhlitiyo kutsi Khisimusi ufika nini.

Lindiwe ufuna kusheshe afike ekhaya 
atewuhlobisa likhaya bese uyapheka ngobe 
ulindzele tivakashi kusasa.

Lokukhulu kutsi lomuhla ebusuku ufanele aye 
esontfweni nebantfwana kuyogubha lusuku 
lekutalwa kweNkhosi.

